
Б у вакыйганың Татарстан хаки-
мияте тарафыннан фатиха алып 

оештырылуы аның дәрәҗәсен ны-
грак күтәрә. Президентның фести-
вальгә җибәргән котлау хаты да бик 
җылы язылган, ул әлеге вакыйга-
ның әһәмитен тагын да ачыграк итеп 
билгеләргә ярдәм итә.

Фестиваль туган Татарстаныбы-
зның 100 еллыгына багышланган. 
Аның ел башында ук уздырылуы 
алда булачак зур эшләрнең, чара-
ларның увертюрасы булды дияргә 
кирәк. Шуңа күрә ул зур кызыксыну 
тудырган. Салих Сәйдәшев исемен-
дәге Зур концерт залында күренек
ле зыялыларыбызның күп булуы да 
очраклы хәл түгел иде.Чөнки бу 100 
елда музыка байлыгыбыз элеккеге 
гасырларда бөтенләй булмаган би-
еклекләргә күтәрелде. Аның диа-
пазонын ялгыз курай, скрипка, гар-
мун кебек музыка коралларыннан 
симфоник оркестр, операбалет ке-
бек иң югары кимәлдәге казаныш-
лар арасы дип билгеләргә кирәк. Бу 
чыннан да шулай.

Сәнгать бәйрәменең Салих Сәй-
дәшев исемен йөрткән залда узды-
рылуының да тирән мәгъ нәсе бар. 
Халыкның сөекле композиторы, ди-
рижер, профессиональ музыка сән-
гатенә нигез салучыларыбызның 
берсе булган Сәйдәшнең XX гасыр-
да бу өлкәдәге казанышларыбызда 
турыдантуры катнашы бар. Дөрес, 
бүгенге программада аның әсәрләре 
юк иде, аның каравы ул башлаган 
эшне уңышлы дәвам иттерүчеләр-
нең исемнәре дә, иҗади үрнәкләре 
дә, кич буе яңгырап, тамашачылар-
ның күңелен хушландырды.

Әлбәттә, фестивальнең исемен-
нән үк аңлашылганча, биредә Нәҗиб 
Җиһанов әсәрләре үзәктә торды. 
Озак еллар композиторлар союзы 
җитәкчесе, Казан дәүләт консерва-
ториясе ректоры буларак та ул зур 
хезмәт куйды. Шулай да иҗат әһеле-
нең кемлеге ул тудырган әсәрләрдә 
күренә. Шөкер, бу җәһәттән компо-
зитор бай мирас калдырды.

МӘДӘНИЯТМузыкадагы тарихыбыз
Соңгы елларда җөмһүриятебезнең музыка өлкәсендә безне сөендерә торган шактый кызыклы яңалыклар булып тора. Шу-
ларның берсе, әйтергә кирәк, аеруча югары профессиональ дәрәҗәдә үтә торганы – ул да булса Нәҗиб Җиһанов исемендәге 
«Мирас» татар музыкасы фестивале. Шушы көннәрдә аның бишенчесе тантаналы рәвештә башланып китте.

Татарстан Республикасының 
дәүләт симфоник оркестры иң әү
вәл Нәҗиб Җиһановның «Нәфисә» 
увертюрасын башкарды. Билгеле 
булганча, композитор классик әди-
бебез Гомәр Бәшировның «Намус» 
романына нигезләнеп опера яз-
ган һәм аның буенча куелган спек-
такль заманында сәнгатебезнең ма-
тур бер сәхифәсе булып урын алган 
иде. Увертюра да шушы әсәргә ни-
гезләнеп язылган. Хәйдәр ариясе 
әсәрнең лейтмотивы булып яңгырап 
килә. Шуңа күрә, әлеге увертюраны 
тыңлаганда, «Намус» әсәре әдәби 
тукыма буларак та һәм опера сән-
гате күренеше буларак та шактый 
тулы күз алдына килеп баса.

Симфоник оркестрыбызның баш-
кару осталыгы таң калдыра. Зама-
нында ил һәм дөнья күләмендә та-
нылган дирижерлар Натан Рахлин, 
Фоат Мансуровлар җитәкләгән кол-
лективның хәзерге көндә илебездә 
абруйлы оркестрлар рәтендә урын 
алуының күрсәткече – аның башка-
ру осталыгы. Александр Сладковский 

аның бу казанышларына яңа сулыш 
өрде дияргә кирәк. Бу кичәдә исә 
оркестр белән аларның яшь колле-
галарыннан булган Василий Вәлитов 
дирижерлык итте һәм әсәрләрнең 
бик уңышлы яңгырауларына иреште.

Шунысы мөһим, тамаша залын-
дагылар Татарстанның үткән 100 
еллык тарихын музыкаль яңгырашта 
эзлекле рәвештә тоя бардылар. Бу 
Нәҗиб Җиһановның Бишенче сим-
фониясенең драматизм аеруча көч
ле бирелгән өлешен тыңлаганда, 
1980 елда республикабызның 60 ел-
лыгына багышлап махсус иҗат ител-
гән «Татарстан» увертюрасы яңгыра-
ганда да шулай булды. Бу хискиче-
решләр үсешенең югары ноктасын 
Борис Трубинның «Минем Казаным» 
әсәре тәэмин итте булса кирәк. Та-
тарга үз булган музыкаль хасиятләр-
не бу композитор, башка халыкларга 
хас нигезләр белән баетып, бик кы-
зыклы һәм бай яңгыраш тәэмин итү-
гә ирешкән. Ул аны 2005 елда Каза-
ныбызның меңьеллыгы уңае белән 
тудырган. Быелгы юбилей рухына ул 

тулысынча туры килә, шуңа күрә та-
бигый яңгырый. Шунысы куанычлы, 
әлеге автор бүгенге көндә дә исән
сау. Залдан үз әсәрен тыңлау 90 
яшәр композиторга күңел рәхәтен 
биргәндер дип уйларга кирәк. Зал 
аны бик озак алкышлап торды. Шул 
кул чабулар вакытында Василий Вә-
литов, сәхнәдән залга төшеп, өлкән 
музыкантның кулын кысты. Бу күре-
неш барыбызның да күңелен неч-
кәртте, аның күп санлы шәкертләре-
нең кичерешләре турында әйтеп тә 
торасы юк.

Борис Трубин өчен тагын бер 
күңелле хәл булды – аның элеккеге 
студентларыннан берсе Рәшит Кә-
лимуллинның биш бүлектән торган 
«Симфоник биюләре» башкарылгач 
та, тамашачылар авторны дәвам-
лы алкышлар белән бүләкләделәр. 
Биредә виртуоз аккордеончы Илья 
Алексеевның оста уены да уңыш-
ны тәэмин итүдә мөһим булгандыр. 
Резедә Әхиярова тарафыннан иҗат 
ителгән кантата да кичәнең про-
граммасын баетты. 

Гаҗәеп талантлы композиторы
быз Фәрит Яруллинның атаклы 
«Шүрәле» балетының финал музы-
касы башкарылуы турында аерым 
әйтәсе килә. Шулкадәр масштаб
лы, вакытывакыты белән үзәкөзгеч 
моңлы яңгырашлы әсәрнең рухи хә-
зинәбездә урын алуы үзе бер мог
җиза булса, аны шушы дәрәҗәдә 
камил башкарырлык оркестрыбыз-
ның булуы тагын бер искитмәле хәл!

Фәрит Яруллинның энесе Мирсәет 
1970 елда татар музыка сәнгатендә 
беренче тапкыр оратория иҗат ит-
кән иде. Ренат Харис либреттосы-
на язылган бу әсәрнең ике бүлеген 
бу кичә программасына кертеп, бик 
дөрес иткәннәр. Ул бер яктан фести-
валь концертын төрләндереп җибәр-
сә, икенчедән, әлеге әсәрнең байтак 
еллар башкарылганы юк иде кебек. 
Бигрәк тә «Кешегә дан» дигән бүлек 
көчле тәэсир калдыр ды. Бу яңгыраш-
ны тәэмин итүдә Миләүшә Тәминда-
рова җитәкчелегендәге дәүләт ка-
мера хорының өлеше дә зур булды. 
Гомумән, симфоник оркестр белән 
әлеге камера хорының хезмәттәш-
леге уңай нәтиҗәләр бирүен әйт-
ми мөмкин түгел. Бу халкыбызның 
Мәсгут Латыйпов тарафыннан эшкәр-
телгән «Ай былбылым», «Көймә килә» 
җырлары, Нәҗиб Җиһановның Нури 
Арсланов сүзләренә язган «Респу-
бликам минем» әсәрен башкарганда 
да аермачык күренде. Айсылу Сәлмә-
нованың башлап җырлавы да таби-
гый яңгырады.

Фестивальнең беренче концер-
ты Александр Ключаревның шагый-
рә Гөлшат Зәйнашева белән бергә 
иҗат иткән «Туган җирем – Татар-
стан» әсәре белән тәмамланды. Бу 
исә – татар музыкасының олы ка-
занышларын югары кимәлдә күрсә-
тергә мөмкинлек бирә торган үзенә 
бер биеклек.

Татарстанның юбилей елында 
сөйләр һәм күрсәтерлек казанышла-
рыбыз күп, моның уңышлы башлан-
гычы әлеге кичә булды. Ел дәва-
мында мондый вакыйгалар безне 
күп тапкырлар сөендерер әле дигән 
ышанычта калабыз.

Фоат ГАЛИМУЛЛИН.

